
ABSTRAK

Kajian ini mengkaji mengenai keberkesanan alat bantu mengajar bahasa Arab dalam
meningkatkan kemahiran mendengar terhadap pelajar asasi pengajian Islam di
Universiti Islam Antarabangsa Sultan Abdul Halim Mu’adzam Shah (UniSHAMS),
Kedah Darul Aman, bagi mencari penyelesaian kepada penguasaan kemahiran
mendengar bahasa Arab yang lemah di kalangan pelajar. Oleh itu kajian ini bertujuan
mengenalpasti peranan penggunaan alat bantu mengajar dalam kemahiran mendengar
bahasa Arab, mengenalpasti tahap pengamalan teknik pengajaran kemahiran
mendengar bahasa Arab dan mengenalpasti hubungan antara penggunaan alat bantu
mengajar dengan pencapaian kemahiran mendengar bahasa Arab dalam kalangan
pelajar asasi Pengajian Islam. Selain itu, kajian ini juga bertujuan untuk
mengenalpasti tahap strategi pembelajaran kemahiran mendengar bahasa Arab dalam
kalangan pelajar asasi Pengajian Islam dan mengenalpasti hubungan pencapaian
bahasa Arab dengan strategi pembelajaran kemahiran bahasa Arab dalam kalangan
pelajar asasi Pengajian Islam dan kesannya di dalam pencapaian akademik pelajar.
Metodologi kajian ini menggunakan kaedah deskriptif dan analisis dengan
menerangkan secara jelas mengenai penggunaan alat bantu mengajar bahasa Arab
dalam meningkatkan kemahiran mendengar dan menganalisisnya berdasarkan borang
soal selidik dalam mengetahui penggunaan alat bantu mengajar dan keberkesanannya
dengan menggunakan Statistical Package for Social Sciences (SPSS). Dapatan kajian
menunjukkan majoriti pelajar menggunakan alat bantu mengajar semasa menjalani
aktiviti pembelajaran kemahiran mendengar. Audio rakaman menjadi pilihan utama
yang digunakan di kalangan pelajar asasi yang mendapat skor tertinggi di dalam
penilaian. Walaubagaimanapun, tidak terdapat hubungan yang signifikan antara
penggunaan alat bantu mengajar dengan pencapaian kemahiran mendengar bahasa
Arab dalam kalangan pelajar asasi Pengajian Islam UniSHAMS. Kajian ini
menyumbang kepada memenuhi keperluan kurikulum dalam penggunaan teknologi
sebagai bentuk pengajaran kemahiran bahasa Arab, dan ia telah memenuhi keinginan
dan motivasi pelajar menggunakan alat bantu mengajar bahasa Arab serta teknologi
sebagai alat pendidikan untuk menguasai kemahiran mendengar.

Kata kunci: Kemahiran mendengar, bahasa Arab, alat bantu mengajar, pengajian
asasi.

